
Tourism department chuan sorkar kum kal mekah thla 6 chhungin Mizoramah 

khualzin nuai 4 sing 3 & 6,988 a chhinchhiah tawh a; heng zinga 7,008 hi foreigner 

an ni. Reiek Tlang chuan kumin April - October chhungin tlawhtu khualzin mi 

40,000 chuang a nei tawh. 

Tourism department atanga thudawn danin, sorkar kum kal mekah April 

atanga September thla chhung khan India mi khualzin 4,29,980 leh foreigner 7,008 

a chhinchhiah tawh a, an vaiin khualzin hi mi 4,36,988 an tling tawh a ni. 

Mizorama foreigner khualzin chhinchhiah zingah hian Myanmar mi 4,698 

awmin an tam ber a, US atanga rawn zin mi 468 ten an dawt a ni. UK atanga rawn 

zin mi 130, Iran atangin khualzin mi 119 leh Japan aṭanga rawn kal mi 116 te chu a 

tam zual an ni. 

Khualzin ten an tlawh nasat Reiek Tlang chuan sorkar kum kal mekah April 

thla atanga October thla thleng khan tlawhtu mi 47,530 a nei tawh a; Reiek Tlang 

Tourism Development Board hotute chuan Akashvani News Aizawl zawhna 

chhangin, kumin April - October thla chhung khan Mizoram mi aiin Mizoram pawn 

mi tlawhtu an ngah tawh zawk thu an sawi. An chhinchhiah danin kumin hian 

Mizoram mi 16,520 in Reiek Tlang hi an tlawh laiin Mizoram pawn mi 31,010 in 

Reiek Tlang hi an tlawh tawh thung a; Mizoram pawn mi Reiek Tlang tlawhtu zinga 

mi 30,960 hi India ram state dang mite niin, midang 50 hi foreigner an ni. 

 

<><><> 

LIVE BIRTH  

 

Nikum 2025 chhung khan Mizoramah dama nau piang sing 3 & 1,294 an awm 

a; hmeichhia kum 25 atanga kum 29 ten nau 8,202 hringin nau hring tam ber an ni 

a, kum 15 hnuailam nau hring 18 leh kum 45 chunglam nau hring 311 an awm. 

Economic & Statistics Department-in tunhnaia Annual Report on Registration 

of Birth & Death, 2025 a tihchhuah atanga a lan danin, nikum 2025 chhung khan 

dama naupiang 31,294 an awm a; heng zinga 8,202 hi an nute kum 25-29 inkar niin 

nikum chhunga nau hring tam ber an ni. 

Nikum chhung khan hmeichhia kum 15 hnuai lam nau hring 18 an awm a; 

kum 15-19 inkarten nau 2,423 an hring bawk. 

Annual report in kum bithliah a siam dan chuan kum 20-24 inkarten nau 7,676 

an hring a, nau hring hnem ber dawttu an ni. Kum 30-34 inkar ten nau 6,938 an hring 

a, kum 35-39 inkarten nau 4,478 an hring a, kum 40-44 inkar ten nau 1,247 an hring 

a, kum 45 chunglam ten nau 311 an hring bawk a ni. 

 

KAN CORR REPORT I LO NGAITHLA ANG 

 

((VOICE CAST - Nikum 2025 chhung khan sorkarin khawpuia a chhinchhiah Urban 

Area ah naupiang 17,426 an awm a, thingtlang lam Rural Area ah naupiang 13,868 



an awm bawk. Kum 15 hnuailam nau hring 18 zinga 10 hi rural area-a mite an ni a, 

kum 45 chunglam nauhring 311 zinga 220 hi rural area-a mite an ni bawk)) 

 

<><><> 

SIAHA ALIMCO : 

 

Social Welfare Department leh ALIMCO te chuan Vohbik te leh kum 60 chin 

chunglam te hman tur hmanraw chi hrang hrang Siaha District Bawrhsap Pisa tual-

ah an sem a,  

District Bawrhsap Pi Saizikpuii chuan sorkar hmalakna a zarah pianphung a 

harsatna neite tan hmanrua chi hrang hrang sem a ni tur hi a lawmawm hle a ti a. 

Pianphunga harsatna nei te leh kum upa te tan Sawrkar laipui chuan ruahmanna 

hrang hrang a nei a ti a, hmalakna pawh a nei tam tiin, school emaw office ah te 

bakah election lai thlengin hmalakna a nei thu a sawi bawk. 

Bungraw semchhuah te hi mi 272 hnena hmanrua chi hrang hrang 1187 niin 

cheng nuai sawmhnih pakhat sing riat sang sarih za riat sawmthum pariat man a ni. 

 

<><><> 

GST 

 

  Hunpui krismas leh kumthar lo thleng tur vuakvetah Chhiah awlrukna ven 

nan leh chhiah lak luh tipung turin Office of the Commissioner of State Tax hnuaia 

Enforcement Wing chuan Mizorama bungraw luhna kawngpui leh luhka 

pawimawhte atanga bungraw lutte enfiah leh endik hna khauh zawkin a kalpui dawn 

a. 

Sairang Railway Station, Lengpui Airport leh kawngpui luhka hrang hrang—

abikin Vairengte kaltlangin Mizoram chhungah bungrua tam tham tak a rawn luh 

belh beisei a ni a, hemi avang hian Mizoram chhunga sumdawng leh dawrkai zawng 

zawngte chu khauh lehzuala vil an ni dawn tih sorkar thuchhuah chuan a sawi a ni.  

Danin a phut lehkha pawimawh tello emaw lehkha diklo hmanga dik lo 

chunga bungrua phurh leh kawlte chu Mizoram Goods and Services Tax Act, 2017 

hnuaiah man, hren leh pawisa chawi tira hrem theih a ni. Hunpui vuakveta tluang 

taka sumdawnna a bungrua chet vel theih nan sumdawng zawng zawngte tha taka 

thawhpuiah an sawm tih Taxation Office chuan a sawi a ni. 

